
Fólkaheilsu- & matumhvørvisráðstevna 14. september 

Góðu luttakarar. 

Eg eri sera fegin um, at eg havi fingið høvi til at seta 

Fólkaheilsu- og matumhvørvisráðstevnuna. Eg fari at byrja 

við at takka tykkum fyrireikarum fyri, at tit hava tikið stig til 

hesa ráðstevnuna um fólkaheilsu og matumhvørvi í 

Føroyum. 

Eg vil eisini takka tykkum øllum, sum eru komin her í dag. 

Vit hava øll áhuga í og brenna fyri at tryggja eina sunnari 

framtíð fyri okkara samfelag. 

Fólkaheilsa er grundarlagið undir einum sterkum og 

blómandi samfelag. Tá ið vit tosa um fólkaheilsu, tosa vit um 

at skapa so góðar treytir sum gjørligt, fyri at allir borgarar 

kunnu liva long, sunn og innihaldsrík lív. Hetta krevur ein 

samlaðan innsats – ein innsats, har vit tvørturum geirar, 

myndugleikar, vinnulív og borgarafeløg arbeiða saman fyri 

felags málum. 

Í dag standa vit framman fyri stórum avbjóðingum. Heilsan 

hjá okkum verður ikki bara ávirkað av egnum valum, men 

eisini av teimum umhvørvum, har hesi val verða tikin. 

Matumhvørvið spælir ein avgerandi leiklut. Hvørjar matvørur 

eru tøkar hjá føroyska brúkaranum? Hvussu verða tær 

bornar fram? Og hvørja kunning fáa vit, ella fær brúkarin um 

heilsuligar avleiðingar? Hetta eru spurningar, ið ikki bara 

hava týdning fyri hvønn einstakan av okkum, men fyri 

heilsustøðuna sum heild í okkara samfelagi. 

Tí er hendan ráðstevnan týdningarmikil. Vit skulu viðgera, 

hvussu vit best kunnu skapa eitt matumhvørvi, sum stuðlar 

undir sunn val. Eitt umhvørvi, har sunnar matvørur eru tøkar, 

bíligar og lokkandi fyri øll. 

Fyri at røkka hesum mugu vit sum myndugleikar, 

vinnurekandi og fakfólk innan fólkaheilsu arbeiða tætt 

saman. Vit skulu menna og fremja skipanir og politiskar 

ætlanir, sum fremja heilsu – og vit skulu gera hetta við støði 

í okkara felags ábyrgd fyri trivnaðinum hjá okkum øllum í 

Føroyum. 

Hendan ráðstevnan er tí ikki bert ætlað teimum, sum taka 

avgerðir í politisku skipanini, men eisini øllum, sum á ein ella 

annan hátt ávirka matumhvørvið í Føroyum. Hetta fevnir um 

matvørubúðir, heilsølur, stovnar, og ikki minst tykkum, sum 

nema tykkum útbúgving innan hetta økið, og verða framtíðar 

leiðarar og serfrøðingar. 

Vit hava brúk fyri tykkara vitan, tykkara royndum og tykkara 

visiónum. Bert við samstarvi og samskapan, kunnu vit fáa 

varandi broytingar, sum lyfta heilsuna í samfelagnum. Lat 

okkum nýta hendan dagin til at skifta orð, deila vitan og 

menna ítøkilig uppskot til átøk. 

Fólkaheilsa er ein felags ábyrgd, og hvør einstakur okkara 

hevur ein týðandi leiklut í at mynda hana – fólkaheilsuna! Eg 

gleði meg til ein gevandi dag, har vit fáa íblástur til saman at 

leggja kósina móti eini sunnari framtíð fyri Føroyar. 

Takk fyri tykkara uppmerksemi, og takk fyri orðið. 

Fólkaheilsu- og matumhvørvisráðstevnan er hervið sett. 


